Verkefnabanki − Kafli 10. Vinna og atvinnulíf


10 Vinna og atvinnulíf

Að nemendur þekki til þróunar vinnumarkaðarins og mismunandi  hagkerfa. 

Íslenskt atvinnulíf hefur tekið miklum breytingum á síðustu áratugum og vinnumarkaður​inn er í stöðugri þróun. Þekking á atriðum sem leiða til breytinga á vinnumarkaði og afleiðingar í kjölfar breytinga skiptir miklu máli. Í kennslubókinni er fjallað um þróun vinnumarkaðar, orsakir atvinnuleysis og stofnun fyrirtækja. 


Tölfræði. Í umfjöllun um vinnumarkaðinn er nauðsynlegt að þjálfa sig í að nota tölfræði​heimildir og gagnagrunna. Rit Hagstofunnar (sem eru á Netinu) nýtast vel við þá vinnu  (t.d. Landshagir).
Verkefni 1

Þróun frumvinnslugreina

Lestu þér til um þróunina í landbúnaði og sjávarútvegi eftir seinni heimsstyrjöld og lýstu henni (ca. 1−2 bls.). Lykilorð: Fjöldi starfa, framleiðsla, stærð jarða og skipa, tækni og opinberir styrkir.

a) landbúnaður

b) sjávarútvegur

Verkefni 2

Þróun úrvinnslugreina

Kynntu þér þróun iðnaðar eftir 1945. Stikkorð: Fjöldi starfa, framleiðsla, útflutningur, pólitísk stýring.
Verkefni 3

Þjónustugreinar og opinber starfsemi

Kynntu þér þróun opinbera geirans eftir 1945. Stikkorð: Fjöldi starfa, framleiðsla, hver/hvað hefur stýrt þróuninni.
Verkefni 4

Fólksfjölgun

Skoðaðu töflu 10.2. um fólksfjölgun eftir landssvæðum 1996−2006. Hvað segir þessi tafla okkur um búsetuþróun á Íslandi?

Verkefni 5

[…]Ég þurfti að vakna til að þvo þvottana í næsta húsi klukkan 5 á morgnana. Venjulega þurfti að byrja á því að mölva klakann á karinu til að ná í vatn áður en hafist var handa við að þvo þvottinn á bretti. Kuldinn var algerlega að gera út af við mig. Smám saman varð ég máttfarin og þurfti að lokum að leita til læknis. Hann sagði að ég væri með slím í lungum og blóðlítil," segir Kristín og tekur fram að hún hafi ekki haldið vistina út svo illa hafi henni liðið.

Eftir kaupavinnu á suðvesturhorninu og nokkurra mánaða dvöl vestra réð Kristín sig í vist til fínna hjóna í Reykjavík. "Þarna leið mér heldur ekki vel enda var húsfreyjan veik á sinninu. Hún sakaði mig um að vingast við húsbóndann þegar ég færði honum kaffi inn á skrifstofu. Ég fór því að fara inn með kaffið áður en hann kom sjálfur inn á skrifstofuna. Fleira væri hægt að telja upp en margar vinnukonur dugðu ekki nema einn mánuð hjá þessum hjónum. Ég dugði tvo mánuði eða lengur en margar," segir Kristín.

Óreynd segist hún hafi fengið 15 krónur á mánuði í fyrstu vistinni á Ísafirði. Í síðustu vistunum hafi launin svo verið komin upp í 35 krónur á mánuði. Engu að síður hafi launin varla dugað fyrir sómasamlegum klæðnaði. Vinnukonur hafi sjaldnast getað safnað sér fyrir merkilegri hlutum. 
(„Ekki jafn erfið vinna og heima“. Morgunblaðið 12. júlí 1998)

A.  Gæti þessi vinnulýsing átt við á Íslandi nú á dögum? Hvað hefur breyst?

B.  Taktu viðtal við foreldra þína um vinnuskilyrði þegar þau voru að byrja að vinna og berðu þau saman við þína reynslu af vinnumarkaði. Hafa orðið miklar breytingar?     

Verkefni 6

Lestu söguna „Til hvers að vinna“ á bls. 231−232 í kennslubók. Veltu fyrir þér rökum með og á móti því að vinna mikið. Þegar þú ert búin(n) að því, skoðaðu þá hvernig vinnumórallinn er á Íslandi?  Eru Íslendingar jafn duglegir og þeir halda fram? Reyndu að færa rök fyrir skoðun þinni.

Verkefni 7


Skoðaðu töflu 10.1. um skiptingu starfandi fólks eftir starfsgreinum á blaðsíðu 240 í kennslubók.  Hvað segir þessi tafla okkur um skiptingu starfa? Reyndu að lýsa því með orðum.
Verkefni 8
Hvað er vinna?

Skilgreining á vinnu: Framleiðsla á vörum og þjónustu. Starfsemin á að vera lögleg og fela í sér verksamninga um laun og vinnutíma.

Er hægt að kalla eftirfarandi vinnu? Af hverju/af hverju ekki?

	Vinna?
	Mín skoðun

	Fótboltaþjálfari sem fer til útlanda til að fylgjast með heimsmeistara​keppni.
	

	Listmálari sem fær opinberan styrk til að fara til Þýskalands
	

	Knapi sem tekur þátt í hesta-mannamóti.

	

	Nemandi sem hjálpar fötluðum nágranna við snjómokstur.
	

	Nemandi sem passar yngri systkini sín.

	


Verkefni 9

Lestu söguna um kínversku nuddarana á bls. 248 í kennslubók. Heldur þú að þessi saga sé dæmigerð fyrir meðhöndlun erlends fólks á íslenskum vinnumarkaði? Hvernig heldur þú að búið sé að erlendu verkafólki hér á landi? Leitaðu upplýsinga, t.d. í blöðum eða á Netinu, um málefni útlendinga á  íslenskum vinnumarkaði.

Verkefni 10

Hagkerfi

Veldu þér sem umfjöllunarefni eitt af hagkerfunum þremur og tíndu til helstu kosti og galla við kerfið. Í hvaða kerfi myndir þú helst vilja búa í?

Verkefni 11
Hvaða starf á ég að velja? 

Margir nemendur eiga í mesta basli með að ákveða hvað þeir vilja læra eða starfa við í framtíðinni. Mörgu er haldið fram um ágæti starfa og hvað borgi sig að læra til að hafa sem mest upp úr krafsinu. Ráðgjafarnir gleyma oft að gera ráð fyrir breytingum á vinnumarkaði. Enginn veit með vissu hvernig eftirspurn eftir ólíkum starfsstéttum verður eftir 5 eða 10 ár. Nýjar starfsstéttir myndast og aðrar hverfa. Oft reynist happadrýgra að láta áhugamál stýra náms- og starfsvali frekar en launakjör og atvinnumöguleika miðað við atvinnumarkaðinn nú. Við skulum samt sem áður skoða 

dæmi um framboð og eftirspurn nokkurra vinsælla starfa í augnablikinu: 


Tölvunarfræðingar. Greinin er í miklum og örum vexti og því er skortur á menntuðum tölvunarfræðingum. Skólakerfið annar ekki þörfinni. Nýútskrifaðir tölvunarfræðingar geta reiknað með launum langt yfir meðaltali og mikilli eftirvinnu.
Heilbrigðiskerfið. Hjúkrunarfræðingar, læknar, sjúkraþjálfarar og kunnáttufólk um náttúrulækningar þarf ekki að óttast að verða atvinnulaust í bráð. Þjóðin eldist og fólk verður meðvitaðra um heilbrigði. Samkeppni um krafta heilbrigðisstéttirnar, bæði innanlands og erlendis, mun stóraukast á næstu árum.
Líftækni. Líffræðingar og aðstoðarfólk á rannsóknarstofum eru dæmi um starfsstéttir sem fást við líftækni. Viðfangsefni hennar spanna mörg svið, allt frá matargerð yfir í meðhöndlun sjúkdóma. Mörg líftæknistarfanna eru hjá hinu opinbera og því verr launuð en hjá fyrirtækjum á einkamarkaði. 
Blaðamenn og upplýsingafulltrúar. Upplýsingaflæði nútímans er gríðarlegt og fer vaxandi. Sjáðu  bara hvað sjónvarps- og útvarpsstöðvum hefur fjölgað, að ekki sé talað um öll blöðin og tímaritin sem eru á markaðinum. 
Ferðaþjónusta. Frítími fólks á Vesturlöndum er mun meiri nú en áður og einhvern veginn verður að nýta þann tíma. Stöðugt fleiri gera nú út á þennan markað. Helsti vaxtarbroddurinn í íslensku atvinnulífi nú er í ferðaþjónustunni og talið að hún skapi 2000 ný störf á ári. Ferðaþjónusta er ekki bara ferðir og ferðalög heldur líka leik- og listasýningar svo dæmi séu nefnd. 
A. Hverjir eru helstu kostir og gallar við eftirfarandi störf (t.d. launakjör, starfsskilyrði, frítími og fleira):

	
	Kostir
	Gallar

	Tölvunarfræðingar


	
	

	Læknar


	
	

	Líftæknar


	
	

	Blaðamenn


	
	

	Leiðsögumaður


	
	

	Annað val


	
	


A. Hvernig heldurðu að líf þitt yrði ef þú veldir eitthvað af störfunum sem talin eru upp í töflunni?

Verkefni 12

Þér var að bjóðast nýtt starf í öðrum bæ en þeim sem þú býrð í núna. Með nýja starfinu fylgir nýr bíll og árslaunin eru fjórtán milljónir króna. Fyrirtækið er þekkt fyrir að veita starfsfólki ýmis hlunnindi. Ókosturinn við nýja starfið er að því fylgja töluverð ferðalög innanlands, vinnuferðir til útlanda eru nálægt 100 dögum á ári og vinnudagurinn er langur. Þú býrð núna í um 100 km fjarlægð frá nýja vinnustaðnum. Þú ert með tvö smábörn heima, annað er ársgamalt en hitt fimm ára. Sem stendur ertu opinber starfsmaður með þriggja milljón króna árstekjur og vinnustaðurinn þinn er í 200 metra fjarlægð frá heimili þínu. Eiginmaður þinn, sem er leikskólakennari, vill helst að þú afþakkir þetta nýja vinnutilboð en samt vill hann að þér sé frjálst að velja það sem þú vilt. Hvorugu langar til að flytja úr nýja húsinu ykkar.

A. Hvað gerir þú í stöðunni? Hvað er mikilvægast?

B. Gerðu könnun á skoðunum annarra á stöðunni (spurðu 3-4 einstaklinga). Er munur á skoðunum eftir kyni?

Verkefni 13

A.  Hvað ætlar þú að gera eftir stúdentspróf?

· Fá mér vinnu eins fljótt og unnt er

· Halda áfram í skóla

· Vinna í hálft ár og safna mér peningum til að geta ferðast um allan heim

B. Gerðu könnun meðal vina þinna – hvaða valkost völdu flestir? 

Verkefni 14

Rannsakendur halda því fram að ungt fólk nú á dögum verði að skipta um atvinnu mörgum sinnum á lífsleiðinni og þess vegna sé það mikilvægt að allir afli sér sem bestrar undirstöðumenntunar. Í þessu felst að þeir sem eru í starfstengdu námi verða að bæta við sig fleiri bóklegum greinum en áður. Ertu sammála þessari skoðun rannsakenda? Rökstyddu svarið.

Verkefni 15

Því er haldið fram að á vinnumarkaði framtíðarinnar verði fólk að flytja mörgum sinnum á starfsævinni. Fyrirtæki verði stofnuð og lögð niður mun hraðar en áður. Hvaða kosti og galla mun þetta fyrirkomulag hafa fyrir þig þegar þú ferð út á vinnumarkaðinn?

Verkefni 16

Fjárlagafrumvarpið

Skoðaðu fjárlagafrumvarpið (til dæmis á vefsíðu Alþingis) og kynntu þér hvað ríkið áætlar að eyða miklu í eftirfarandi málaflokka: 

	Málaflokkur
	Áætluð útgjöld ríkisins

	menntun á framhaldsskólastigi
	

	almannatryggingar
	

	vegaframkvæmdir
	

	barnaheimili og leikskólar
	

	umhverfismál
	

	þróunaraðstoð
	


Verkefni 17

Skattalækkun

A.  Þú ert fjármálaráðherra og varst búin(n) að lofa kjósendum að þú ætlaðir að lækka skatta verulega ef þú næðir kjöri. Til að lækka skatta verður ríkið að skera niður útgjöld. Þér er ætlað að lækka útgjöldin í málaflokkunum í töflunni hér að neðan. Hvar myndir þú skera niður?

	Málaflokkur
	Áætluð útgjöld ríkisins
	Niðurskurður

	Menntun á framhaldsskólastigi
	
	

	almannatryggingar
	
	

	vegaframkvæmdir
	
	

	barnaheimili og leikskólar
	
	

	umhverfismál
	
	

	þróunaraðstoð
	
	


B.  Færðu rök fyrir niðurskurðinum.
Verkefni 18

Stjórnmálaflokkar og skattalækkun

Veldu þér einn stjórnmálaflokk og kynntu þér viðhorf hans til skattalækkana.

Verkefni 19

Gjöld og neysla

A. Mörg undanfarin ár hefur ríkið aukið skattlagningu á bensín, tóbak og áfengi, þannig að verð þessara vara hefur farið stöðugt hækkandi. Hvaða áhrif hefur hækkunin haft á neysluna?

B. Aðvaranir gegn reykingum hafa leitt til minni reykinga. Hvort heldur þú að hafi meiri áhrif, aðvaranirnar eða skattlagningin?

C. Hvers konar útgjöld heldur þú að lendi á ríkinu í tengslum við neyslu áfengis og tóbaks?

D. Er réttlætanlegt að skattleggja áfengi og tóbak eins mikið og gert er? Af hverju/ af hverju ekki?
Verkefni 20

Gjöld og neysla

Mikil neysla er skaðleg umhverfinu og umferðin á t.d. stóran þátt í mengun. Sumir vilja hafa háa skatta á bensíni svo það verði dýrara að aka um, þar með dragi úr notkun bílsins og mengun minnki. Hver er þín skoðun á málinu?

Verkefni 21

Skattar

Markmiðið með skattlagningu er að afla samfélaginu tekna. Tekjurnar eru notaðar til að fjármagna opinbera þjónustu svo sem skóla, heilsugæslu eða vegalagningu.Taktu afstöðu til eftirfarandi fullyrðinga:

A.  „Ríkið og sveitarfélögin leggja alls konar útgjöld á fólk og nú þegar borga ég meira en nóg í skatta. Mér finnst því allt í lagi að svíkja einhverjar smáupphæðir undan skatti. Ríkið er nú þegar nógu ríkt.“
B.  „Mér finnst það hróplegt óréttlæti að þeir sem þéna mest borga hlutfallslega minni skatt en þeir sem hafa bara venjulegar tekjur.“
C.
„Almenningur ræðst alltaf fyrst á sjálfstæða atvinnurekendur og fjármagns​eigendur og stimplar þá sem skattsvikara. Venjulegt launafólk myndi líka reyna að borga eins lítið í skatta og hægt er ef það hefði möguleikann á því.“
D.  „Að sjálfsögðu borga ég mína skatta með bros á vör, það er samfélagsleg skylda okkar allra.“
Hver er þín skoðun á fullyrðingunum?

Verkefni 22

Svört vinna

Hlutverkaleikur

	Hlutverk 1

Þú ert 17 ára og ert nýbúin(n) að kaupa þér bíl. Þú notar bílinn daglega til að komast í skólann. Þú æfir líka íþróttir og verður að hafa bíl til að komast á æfingar. Svo bilar bíllinn og þú lendir í tómu veseni. Viðgerð á verkstæði er of dýr til að þú hafir efni á henni. Foreldrar þínir hjálpa þér ekki heldur því þeir vildu ekki að þú notaðir sumarkaupið þitt til að kaupa bíl. Mitt í öllum ósköpunum færðu tilboð frá bifvélavirkja sem býðst til að gera við bílinn svart. Við það lækkar kostnaðurinn um 15.000 krónur, þannig að þú ræður við viðgerðarkostnaðinn. Í gleði segir þú vini þínum frá þessu kostaboði. Þú hefur leikinn með upphafssetningunni:

- Nú hef ég aldeilis dottið í lukkupottinn. Ég meina: Fyrst var ég óheppin(n) af því að bíllinn minn bilaði. Ég hafði ekki efni á að fara með hann á verkstæði en svo bauðst bifvélavirki til að gera við hann svart. Þar með græði ég 15 þúsund kall og ræð við að láta gera við drusluna. Frábært finnst þér ekki?


	Hlutverk 2

Þú ert 17 ára og virkur meðlimur í ungliðahreyfingu stjórnmálaflokks. Þín skoðun er að ríkið þarfnist meiri tekna til að geta leyst verkefni sín almennilega. Þér finnst svört vinna eiginlega það sama og þjófnaður. Svo hittir þú vin(konu) sem er í sjöunda himni og segir þér frá því að bifvélavirki hafi boðist til að gera við bílinn hans/hennar svart. Án þessa tilboðs hefði viðkomandi ekki haft efni á að láta gera við bílinn sinn. Þú ákveður að reyna að sannfæra viðkomandi um að hafna tilboðinu. Vinur þinn eða vinkona hefur leikinn með því að segja þér frá tilboðinu.


Verkefni 23

Þú vinnur með skólanum í sjoppu um kvöld og helgar. Ásta, mamma besta vinar þíns, vinnur líka í sjoppunni. Hún er afar þægileg og hjálpaði þér af stað þegar þú varst að byrja í starfinu og vissir ekki hvernig hlutirnir ganga fyrir sig. Eftir nokkurra mánaða vinnu í sjoppunni ferð þú að taka eftir því að hlutir hverfa úr hillum og að kassa​uppgjörið á kvöldin stemmir ekki. Þú hefur rætt þetta mál við Ástu og hún er sammála þér um að slíkt megi ekki koma fyrir – fólk á að vera heiðarlegt segir hún. En eitt kvöldið sérðu Ástu taka peninga úr kassanum og stinga þeim ofan í vasa.  Hvað gerir þú?  Taktu afstöðu til eftirfarandi fullyrðinga:

· Þú segir atvinnurekandanum að sjálfsögðu frá þessu. Það er refsivert að stela.

· Ef þú segir frá þjófnaðinum þá mun það hafa alvarlegar afleiðingar fyrir Ástu. Þú veist að hún á í fjárhagslegum örðugleikum og mun missa vinnuna ef þú kjaftar frá.

· Þú segir ekki frá þjófnaðinum af því að þú ert hrædd(ur) um að missa vináttu dóttur Ástu, besta vinar þíns.
· Þú segir ekki frá af því að þið búið í litlu samfélagi þar sem allir þekkja alla og mörgum finnist það illa gert að kjafta öllu í atvinnurekandann.
1

